
Nadabindu Upanishad

నాదబిన్దూపనిషత్

(ఋగ్వేదీయయోగోపనిషత్)
వైరాజాత్మోపాసనయా  సఞ్జాతజ్ఞానవహ్నినా   ।
దగ్ధ్వా  కర్మత్రయం యోగీ యత్పదంయాతి తద్భజే ॥
ఓం వాఙ్మే మనసి ప్రతిష్ఠితా   । మనో మే వాచి ప్రతిష్టితమ్   ।
ఆవిరావీర్మ ఏధి । వేదస్య మా ఆణీస్థః  । శ్రుతం  మే మా ప్రహాసీః  ।
అనేనాధీతేనాహోరాత్రాన్సన్దధామి   ।
ఋతం వదిష్యామి । సత్యం వదిష్యామి ।
తన్మామవతు । తద్వక్తారమవతు ।
అవతు మామవతు వక్తారమ్ ॥

ఓం శాన్తిః శాన్తిః శాన్తిః ॥
ఓం అకారో దక్షిణః పక్ష ఉకారస్తూత్తరః  స్మృతః ।
మకారం పుచ్ఛమిత్యాహురర్ధమాత్రా  తు మస్తకమ్ ॥ ౧॥
పాదాదికం గుణాస్తస్య శరీరం తత్త్వముచ్యతే ।
ధర్మోఽస్య దక్షిణశ్చక్షురధర్మోయోఽపరః స్మృతః ॥ ౨॥
భూర్లోకః  పాదయోస్తస్య భువర్లోకస్తు  జానుని ।
సువర్లోకః  కటీదేశే నాభిదేశే మహర్జగత్  ॥ ౩॥
జనోలోకస్తు హృద్దేశే  కణ్ఠే లోకస్తపస్తతః  ।
భ్రువోర్లలాటమధ్యే   తు సత్యలోకో వ్యవస్థితః  ॥ ౪॥
సహస్రార్ణమతీవాత్ర   మన్త్ర ఏష ప్రదర్శితః  ।
ఏవమేతాం సమారూఢో హంసయోగవిచక్షణః ॥ ౫॥
న భిద్యతే కర్మచారైః  పాపకోటిశతైరపి  ।
ఆగ్నేయీ ప్రథమా  మాత్రా వాయవ్యేషా తథాపరా ॥ ౬॥
భానుమణ్డలసంకాశా  భవేన్మాత్రా తథోత్తరా ।

పరమా చార్ధమాత్రా  యా వారుణీం తాం విదుర్బుధాః ॥ ౭॥
కాలత్రయేఽపి  యత్రేమా  మాత్రా నూనం ప్రతిష్ఠితాః   ।
ఏష ఓఙ్కార ఆఖ్యాతో ధారణాభిర్నిబోధత ॥ ౮॥
ఘోషిణీ ప్రథమా  మాత్రా విద్యున్మాత్రా తథాఽపరా ।
పతఙ్గినీ  తృతీయా స్యాచ్చతుర్థీ వాయువేగినీ ॥ ౯॥
పఞ్చమీ నామధేయా తు షష్ఠీ చైన్ద్ర్యభిధీయతే   ।
సప్తమీ వైష్ణవీ   నామ అష్టమీ  శాఙ్కరీతి చ ॥ ౧౦॥
నవమీ మహతీ నామ ధృతిస్తు దశమీ మతా ।
ఏకాదశీ భవేన్నారీ బ్రాహ్మీ  తు ద్వాదశీ పరా ॥ ౧౧॥
ప్రథమాయాం  తు మాత్రాయాం  యది ప్రాణైర్వియుజ్యతే   ।
భరతే వర్షరాజాసౌ  సార్వభౌమః ప్రజాయతే  ॥ ౧౨॥
ద్వితీయాయాం సముత్క్రాన్తో భవేద్యక్షో మహాత్మవాన్ ।
విద్యాధరస్తృతీయాయాం గాన్ధర్వస్తు  చతుర్థికా  ॥ ౧౩॥
పఞ్చమ్యామథ మాత్రాయాం  యది ప్రాణైర్వియుజ్యతే   ।
ఉషితః సహ దేవత్వం సోమలోకే మహీయతే ॥ ౧౪॥
షష్ఠ్యామిన్ద్రస్య   సాయుజ్యం సప్తమ్యాం వైష్ణవం   పదమ్ ।
అష్టమ్యాం  వ్రజతే  రుద్రం  పశూనాం చ పతిం తథా ॥ ౧౫॥
నవమ్యాం తు మహర్లోకం  దశమ్యాం తు జనం వ్రజేత్  ।
ఏకాదశ్యాం తపోలోకం ద్వాదశ్యాం బ్రహ్మ  శాశ్వతమ్ ॥ ౧౬॥
తతః పరతరం శుద్ధం  వ్యాపకం నిర్మలం శివమ్ ।
సదోదితం పరం బ్రహ్మ  జ్యోతిషాముదయోయతః ॥ ౧౭॥
అతీన్ద్రియం  గుణాతీతం మనో లీనం యదా భవేత్ ।
అనూపమం శివం శాన్తం యోగయుక్తం సదా విశేత్ ॥ ౧౮॥
తద్యుక్తస్తన్మయో  జన్తుః శనైర్ముఞ్చేత్కలేవరమ్  ।
సంస్థితో యోగచారేణ సర్వసఙ్గవివర్జితః   ॥ ౧౯॥
తతో విలీనపాశోఽసౌ విమలః కమలాప్రభుః  ।
తేనైవ  బ్రహ్మభావేన  పరమానన్దమశ్నుతే  ॥ ౨౦॥

ఆత్మానం సతతం జ్ఞాత్వా  కాలం నయ మహామతే ।
ప్రారబ్ధమఖిలం   భుఞ్జన్నోద్వేగం  కర్తుమర్హసి  ॥ ౨౧॥
ఉత్పన్నే తత్త్వవిజ్ఞానే  ప్రారబ్ధం   నైవ  ముఞ్చతి ।
తత్త్వజ్ఞానోదయాదూర్ధ్వం   ప్రారబ్ధం   నైవ  విద్యతే ॥ ౨౨॥
దేహాదీనామసత్త్వాత్తు యథా స్వప్నో విబోధతః ।
కర్మ జన్మాన్తరీయం యత్ప్రారబ్ధమితి  కీర్తితమ్ ॥ ౨౩॥
తత్తు జన్మాన్తరాభావాత్పుంసో నైవాస్తి  కర్హిచిత్  ।
స్వప్నదేహో యథాధ్యస్తస్తథైవాయం   హి దేహకః ॥ ౨౪॥
అధ్యస్తస్య కుతో జన్మ జన్మాభావే కుతః స్థితిః  ।
ఉపాదానం ప్రపఞ్చస్య  మృద్భాణ్డస్యేవ  పశ్యతి ॥ ౨౫॥
అజ్ఞానం  చేతి వేదాన్తైస్తస్మిన్నష్టే   క్వ విశ్వతా ।
యథా రజ్జుం  పరిత్యజ్య సర్పం గృహ్ణాతి  వై భ్రమాత్  ॥ ౨౬॥
తద్వత్సత్యమవిజ్ఞాయ  జగత్పశ్యతి మూఢధీః ।
రజ్జుఖణ్డే  పరిజ్ఞాతే  సర్పరూపం న తిష్ఠతి  ॥ ౨౭॥
అధిష్ఠానే  తథా జ్ఞాతే  ప్రపఞ్చే  శూన్యతాం గతే ।
దేహస్యాపి ప్రపఞ్చత్వాత్ప్రారబ్ధావస్థితిః    కృతః ॥ ౨౮॥
అజ్ఞానజనబోధార్థం   ప్రారబ్ధమితి   చోచ్యతే ।
తతః కాలవశాదేవ ప్రారబ్ధే  తు క్షయం గతే ॥ ౨౯॥
బ్రహ్మప్రణవసన్ధానం    నాదో జ్యోతిర్మయః శివః ।
స్వయమావిర్భవేదాత్మా మేఘాపాయేంఽశుమానివ ॥ ౩౦॥
సిద్ధాసనే  స్థితో యోగీ ముద్రాం  సన్ధాయ  వైష్ణవీమ్   ।
శ‍ృణుయాద్దక్షిణే  కర్ణే నాదమన్తర్గతం  సదా ॥ ౩౧॥
అభ్యస్యమానో నాదోఽయం బాహ్యమావృణుతే ధ్వనిమ్ ।
పక్షాద్విపక్షమఖిలం జిత్వా తుర్యపదం వ్రజేత్  ॥ ౩౨॥
శ్రూయతే  ప్రథమాభ్యాసే  నాదో నానావిధో మహాన్ ।
వర్ధమానస్తథాభ్యాసే  శ్రూయతే  సూక్ష్మసూక్ష్మతః ॥ ౩౩॥
ఆదౌ జలధిజీమూతభేరీనిర్ఝరసమ్భవః  ।

మధ్యే మర్దలశబ్దాభో   ఘణ్టాకాహలజస్తథా  ॥ ౩౪॥
అన్తే తు కిఙ్కిణీవంశవీణాభ్రమరనిఃస్వనః  ।
ఇతి నానావిధా నాదాః శ్రూయన్తే  సూక్ష్మసూక్ష్మతః ॥ ౩౫॥
మహతి శ్రూయమాణే  తు మహాభేర్యాదికధ్వనౌ ।
తత్ర సూక్ష్మం సూక్ష్మతరం నాదమేవ పరామృశేత్ ॥ ౩౬॥
ఘనముత్సృజ్య వా సూక్ష్మే సూక్ష్మముత్సృజ్య వా ఘనే ।
రమమాణమపి క్షిప్తం మనో నాన్యత్ర చాలయేత్ ॥ ౩౭॥
యత్ర కుత్రాపి  వా నాదే లగతి ప్రథమం  మనః ।
తత్ర తత్ర స్థిరీభూత్వా  తేన సార్ధం  విలీయతే ॥ ౩౮॥
విస్మృత్య సకలం బాహ్యం నాదే దుగ్ధామ్బువన్మనః  ।
ఏకీభూయాథ సహసా చిదాకాశే విలీయతే ॥ ౩౯॥
ఉదాసీనస్తతో భూత్వా సదాభ్యాసేన సంయమీ ।
ఉన్మనీకారకం సద్యో నాదమేవావధారయేత్ ॥ ౪౦॥
సర్వచిన్తాం సముత్సృజ్య సర్వచేష్టావివర్జితః   ।
నాదమేవానుసందధ్యాన్నాదే చిత్తం విలీయతే ॥ ౪౧॥
మకరన్దం  పిబన్భృఙ్గో గన్ధాన్నాపేక్షతే  తథా ।
నాదాసక్తం సదా చిత్తం విషయం న హి కాఙ్క్షతి  ॥ ౪౨॥
బద్ధః  సునాదగన్ధేన  సద్యః సంత్యక్తచాపలః  ।
నాదగ్రహణతశ్చిత్తమన్తరఙ్గభుజఙ్గమః    ॥ ౪౩॥
విస్మృత్య విశ్వమేకాగ్రః  కుత్రచిన్న  హి ధావతి ।
మనోమత్తగజేన్ద్రస్య  విషయోద్యానచారిణః ॥ ౪౪॥
నియామనసమర్థోఽయం  నినాదో నిశితాఙ్కుశః ।
నాదోఽన్తరఙ్గసారఙ్గబన్ధనే    వాగురాయతే ॥ ౪౫॥
అన్తరఙ్గసముద్రస్య   రోధే వేలాయతేఽపి చ ।
బ్రహ్మప్రణవసంలగ్ననాదో   జ్యోతిర్మయాత్మకః ॥ ౪౬॥
మనస్తత్ర లయంయాతి తద్విష్ణోః  పరమం పదమ్ ।
తావదాకాశసఙ్కల్పోయావచ్ఛబ్దః  ప్రవతతే  ॥ ౪౭॥

నిఃశబ్దం  తత్పరం బ్రహ్మ  పరమాత్మా సమీర్యతే ।
నాదోయావన్మనస్తావన్నాదాన్తేఽపి మనోన్మనీ ॥ ౪౮॥
సశబ్దశ్చాక్షరే  క్షీణే నిఃశబ్దం  పరమం పదమ్ ।
సదా నాదానుసన్ధానాత్సంక్షీణా  వాసనా భవేత్ ॥ ౪౯॥
నిరఞ్జనే  విలీయేతే మనోవాయూ న సంశయః ।
నాదకోటిసహస్రాణి  బిన్దుకోటిశతాని  చ ॥ ౫౦॥
సర్వే తత్ర లయంయాన్తి బ్రహ్మప్రణవనాదకే   ।
సర్వావస్థావినిర్ముక్తః  సర్వచిన్తావివర్జితః  ॥ ౫౧॥
మృతవత్తిష్ఠతే  యోగీ స ముక్తో నాత్ర సంశయః ।
శఙ్ఖదున్దుభినాదం   చ న శ్రుణోతి  కదాచన ॥ ౫౨॥
కాష్ఠవజ్జ్ఞాయతే   దేహ ఉన్మన్యావస్థయా  ధ్రువమ్  ।
న జానాతి స శీతోష్ణం  న దుఃఖం న సుఖం తథా ॥ ౫౩॥
న మానం నావమానం చ సంత్యక్త్వా తు సమాధినా ।
అవస్థాత్రయమన్వేతి   న చిత్తం యోగినః సదా ॥ ౫౪॥
జాగ్రన్నిద్రావినిర్ముక్తః   స్వరూపావస్థతామియాత్  ॥ ౫౫॥
దృష్టిః  స్థిరా  యస్య వినా సదృశ్యం

వాయుః స్థిరో  యస్య వినా ప్రయత్నమ్  ।
చిత్తం స్థిరం  యస్య వినావలమ్బం

స బ్రహ్మతారాన్తరనాదరూపః  ॥ ౫౬॥
ఇత్యుపనిషత్ ॥
ఓం వాఙ్మే మనసి ప్రతిష్ఠితా   । మనో మే వాచి ప్రతిష్టితమ్   ।
ఆవిరావీర్మ ఏధి । వేదస్య మా ఆణీస్థః  । శ్రుతం  మే మా ప్రహాసీః  ।
అనేనాధీతేనాహోరాత్రాన్సన్దధామి   ।
ఋతం వదిష్యామి । సత్యం వదిష్యామి ।
తన్మామవతు । తద్వక్తారమవతు ।
అవతు మామవతు వక్తారమ్ ॥

ఓం శాన్తిః శాన్తిః శాన్తిః ॥
ఇతి నాదబిన్దూపనిషత్సమాప్తా  ॥

